
FIER, THELBI I STRATEGJISË ANTITRAFIK 
 

                                                                        NGA  XHAVIT SHALA 
 
 
Interviste për Gazetën Shqiptare1 
 
Nëpërmjet kësaj interviste, duke qenë në detyrën e Drejtorit të Policisë Qarkut 
Fier, kam synuar jo vetëm analizimin e fenomenit të trafikut të qenieve njerëzore, 
por sidomos prezantimin dhe sigurimin e mbështetjes se opinionit për Strategjinë 
e Luftës Kundër Trafikut te Qenieve Njerëzore,  sidomos te trafikut te femrave me 
qellim ushtrim prostitucioni.                                                                              
 
Gazeta Shqiptare: Jeni Drejtor i Policisë se Fierit dhe i njihni nga afër 
problemet e këtij Qarku. Cila është arsyeja që kjo zonë ka qenë dhe është 
problematike porsa i përket trafikut të femrave ? 
 
Xhavit Shala: Nuk është vetëm kjo zonë, por e gjithë Shqipëria problematike 
përsa i përket trafikut të femrave. Të ndaluarit nga ana jonë në Qarkun e Fierit 
për këtë vepër penale janë nga i gjithë vendi. Megjithatë, një përqindje të lartë e 
ka edhe kjo zonë. Lidhur me shkaqet, mund të them se mungesa e theksuar e 
punës goditëse të policisë gjatë viteve 92-97, ka bërë që ky fenomen të lulëzojë. 
Gjatë kësaj periudhe në gjithë Qarkun janë goditur vetëm 45 persona. Në këto 
kushte, kur çdo gjë mund të bëhej lirshëm, shumë trafikantë u sulën drejt Fierit, 
Lushnjës e Mallakastrës, ku bënë dhe atë që deshën. Pra kjo është arsyeja 
kryesore. Varfëria, është një tjetër shkak që i ka detyruar femrat e kësaj zone që të 
mashtrohen lehtë e të pranojnë të “martohen” për të dalë jashtë shtetit, duke i 
detyruar më pas të dalin të prostituojnë në rrugë.  
 
Gazeta Shqiptare:  Keni evidentuar raste që femrat te kenë  ikur vetë ? 
 
Xhavit Shala: Në  shumë prej takimeve që kemi pasur kohët e fundit, prindër të 
ndryshëm kanë pohuar se e dinë që vajzat e tyre prostituojnë në rrugët e Italisë 
apo në vendet e tjera. Por tani nuk kane çfarë të bëjnë. Ato kanë ikur dhe familjet 
“kënaqen” me ato pak para që iu dërgojnë ato. Por ka dhe nga ata që e dinë, por 
kanë frikë të denoncojnë. 
 
Gazeta Shqiptare: Drejtoria juaj ka ndërmarrë një iniciativë të veçantë, atë të 
ndërgjegjësimit të komunitetit për parandalimin e këtij fenomeni…. 
 
Xhavit Shala: Po, është e vërtetë që i kemi hyrë kësaj pune, e cila deri tani po 
ecën mire. Ka qenë një ide e imja. Për këtë me shtynë rezultatet shumë të mira të 
punës për parandalimin e kultivimit te bimëve narkotike. Pasi kjo rezultoi e 
suksesshme, ndërmora dhe këtë nismë. Menjëherë pas Konferencës Rajonale për 
luftën kundër trafikut të qenieve njerëzore filluan takimet në fshatra, komuna, 

shkolla te mesme dhe gati shtëpi me shtëpi. Deri tani duket se kemi pasur sukses. 
Në të gjitha fshatrat, komunat apo shkollat na kanë pritur mjaft mirë dhe, pranë 
nesh, janë  grumbulluar gjithmonë  nga rreth 100 vetë. 
 
Gazeta Shqiptare: Diçka me konkrete rreth këtij plani … 
 
Xhavit Shala: Plani strategjik i kësaj pune ndahet ne tre faza. E para është 
forcimi i goditjes së trafikantëve, gjë e cila që nga 9 shtatori, kur filloi kjo punë ka 
pasur mjaft sukses. Faza tjetër e këtij plani është dhe ajo që tashmë kemi nisur, 
pra sensibilizimi i komunitetit jo vetëm parandalimin e mëtejshëm të këtij 
fenomeni, por dhe për të rritur denoncimet për raste të tilla. Po ashtu, një punë e 
madhe në goditjen e trafikantëve dhe rrjeteve të tyre do të behet edhe me anën e 
femrave që do të kapeshin duke ushtruar prostitucion e do të depërtoheshin nga 
policitë e vendeve perëndimore, si dhe me sensibilizimin e familjeve për t'i  
pranuar ato në shtëpi. Nëse këto viktima nuk do të pranohen nga familjet e tyre, 
procesi sërish do të riciklohet, pasi ato do lidhen me trafikantë të  tjerë e kështu 
me radhë. Po ashtu në kuadrin e kësaj strategjie është edhe sensibilizimi i vetë 
prindërve të vajzave që të denoncojnë tutorët, pasi shumë prej tyre i dinë, por 
kanë frikë të flasin. 
 
Gazeta Shqiptare: Thatë më lart qe do te “shfrytëzoni” femrat e kapura për te 
zbuluar trafikantet .Ne çfarë mënyre ?  
 
Xhavit Shala: Brenda ambienteve te Drejtorisë se Fierit, ka nisur ngritja e një 
miniqendre me 10 shtretër dhe kushte optimale. Femrat e kapura nga ne, apo 
janë nga Qarku jone por te kthyera nga policitë e huaja nuk do te dërgohen me 
direkt ne familje siç ka ndodhur gjithmonë. Atyre do t’u sigurohet strehim dhe  
mbrojtje. Ne këtë qendër, e cila do te jete gati për një jave, do te strehohen këto 
femra për një kohe te caktuar. Ato do te pyeten nga policia deri ne detajin e fundit 
për trafikimin apo rrjetin ku ajo ka qene viktime dhe emrat qe do te na tregoje ajo 
,do t'i shpërndajmë ne gjithë vendin, si dhe do t’ia japim Interpolit. Me pas, këto 
viktima të marra  në mbrojtje do te dëshmojnë para një trupi gjykues ato çfarë ka 
thënë te ne, me qellim qe kur trafikantet te prangosen te mos kemi kthim të 
dëshmive  te vajzave të trafikuara. Pas kësaj pune qe zgjat 10 dite apo dy jave do 
te bisedojmë me familjen e vajzës, qe ajo ta pranoje atë. Ne te kundërt, po 
përgatitemi te nënshkruajmë një marrëveshje me ICMC-ne, qe merret me 
rehabilitimin e viktimave te trafikut, me qellim qe t'i mbaje e sistemoje me pune, 
qe ato te mbajnë veten. Kështu gjerat do te rrjedhin zinxhir njëra pas tjetrës, deri 
ne evitimin e plote te këtyre trafiqeve, gjë te cilën shpresojmë shume shpejt dhe 
mendoj se do te kemi sukses, pasi kemi edhe mbështetjen e komunitetit. 

Gazeta Shqiptare 13.11.2001 

Gazeta Shqiptare,speciale me 28 Janar 2002 

Gazeta “Koha Jone”   12.12.2001  

Gazeta “Albania” 14. Dhjetor 2001 

 

 
 


